
Libër Kujtimi i Kosovës, Viti 1998

Haxhiu, para pensionimit, kishte punu­
ar në ndërmarrjen ndërtimore Dukagjini 
në Gjakovë/Đakovica. Me familje jetonte 
në fshatin Hereç/Ereč. Kur forcat serbe, 
më 9.08.1998, e sulmuan fshatin, fami­
lja e Haxhiut u zhvendos në Skivjan/Ski­
vjane, ndërkaq ai vendosi të qëndronte 
me të djemtë Aliun dhe Muharremin, të 
cilët ishin pjesëtarë të UÇK-së. Ditën e 
nesërme, bashkëshortja e Haxhiut, Za­
dja, ka dëgjuar në lajmet e Televizionit të 
Prishtinës [që u emetonin nga Tirana] se 
Haxhiun e kishin vrarë një ditë më parë në 
oborrin e tij. Shumë më vonë, familjarët 
kanë mësuar nga një rom, punëtor i NPK 
Çabrati/Čabrat, se Haxhiu ishte varro­
sur në varrezat e Gjakovës/Đakovica më 
13.08.1998, së bashku me burrat e tjerë të 
Hereçit/Ereč, që ishin vrarë më 9.08.1998. 
Pas përfundimit të luftës, mbetjet morto­
re të Haxhiut janë rivarrosur në Varrezat 
e Dëshmorëve të Luftës në fshatin Hereç/
Ereč, më 1.08.1999.
Burimi: deklarata Z.I, FDH-29213.

Dinë (Rexhep) Alijaj
(3.06.1935, shqiptar nga Hereçi/Ereč, komuna 
e Gjakovës/Đakovica, pensionist, pesë fëmijë, 
pjesëtar i UÇK-së)

Përpara pensionimit, Dinë Alijaj punonte 
në fabrikën e Erenikut në Gjakovë/Đako­
vica. Me familje jetonin në fshatin Hereç/
Ereč. Merrej me bujqësinë. Në muajin prill 
të vitit 1998, ai me djalin Xhavitin aderuan 
në radhët e UÇK-së. Stërvitjet ushtarake i 
kryen në fshatin Glogjan/Glođane. Kur, në 
mëngjesin e datës 9.08.1998, forcat serbe 
e sulmuan Hereçin/Ereč, Dini u nis për 
të zënë pozicione luftarake me shokët e 
armëve, ndërkaq familjarët e tij e braktisën 
fshatin. Ka rënë gjatë betejës. E ka qëllu­
ar një predhë diku nga ora 10:30 dhe jo 
shumë larg nga vendi ku, pas përfundimit 
të luftës, u ngritën Varrezat e Dëshmorëve 
të Luftës. Përpara tërheqjes, forcat ser­
be i morën trupat e të vrarëve dhe i çuan 
në Gjakovë/Đakovica. Më pas, punëtorët 
e Çabratit/Čabrat i varrosën këto trupa 
në varrezat e qytetit. Zhvarrimi i mbetje­
ve mortore të të vrarëve në Hereç/Ereč u 
bë pas lufte. Familjarët e kanë identifikuar 

Dinën në bazë të rrobave dhe dokumente­
ve personale. E kanë rivarrosur në Varrezat 
e Dëshmorëve të Luftës në Hereç/Ereč, më 
1.08.1999. 
Burimet: deklarata D.R, FDH-29209; deklara­
ta A.A, FDH-29210; H. Hasani, Dëshmorët.., 
FDH-25596; J. Martinsen, Regjistri.., FDH-
26092.

Musë (Bajram) Rexhepaj
(10.02.1919, shqiptar nga Hereçi/Ereč, komuna 
e Gjakovës/Đakovica, bujk, gjashtë fëmijë)

Familjarët e Musës e kanë braktisur fsha­
tin Hereç/Ereč herët në mëngjes, më 
9.08.1998. Ai nuk deshi të largohej nga 
shtëpia e vet. Pasdite, bashkëshortja Gjyla 
dhe djali Isufi u kthyen me qëllim që 
ta bindnin Musën të nisej me ta, por ai 
sërish refuzoi ta braktiste shtëpinë e vet. 
Ishte kjo hera e fundit kur ata e shihnin 
Musën të gjallë. Një ditë më vonë, djali i 
vëllait të Musës, Dervishi, e kishte gjetur 
trupin e axhës brenda shtëpisë, e cila is­
hte e dëmtuar nga goditja e predhës. Mu­
sa e kishte një plagë në kokë. Disa ditë më 
vonë, Isufi u kthye me disa miq në fshat. 
E varrosi të atin prapa shtëpisë familjare. 
Pas përfundimit të luftës, më 20.07.1999, 
familjarët i kanë rivarrosur mbetjet morto­
re të Musës në Varrezat e Dëshmorëve të 
Luftës në Hereç/Ereč. 
Burimet: deklarata G.R, FDH-33827; deklarata 
A.S, FDH-29211. 

Metë (Dervish) Ramaj
(20.03.1919, shqiptar nga Hereçi/Ereč, komu­
na e Gjakovës/Đakovica, pensionist, gjashtë 
fëmijë)

Meta i moshëthyer jetonte me bashkë-
shorten Raben, djemtë Lulzimin dhe Der­
vishin, si dhe vajzat Serveten dhe Fitne­
ten. Në mëngjesin e datës 9.08.1998, të 
gjithë familjarët e braktisën Hereçin/Ereč 
përpos Metës dhe Dervishit, i cili si pjesëtar 
i UÇK-së mbeti për ta mbrojtur fsha­
tin. Kur, për një çast, doli jashtë shtëpisë, 
pikërisht në atë çast dhe jo larg Metës ka 
eksploduar një granatë. Ciflat e saj e kanë 
lënë të vdekur në vend. Dy apo tri ditë më 
vonë, Dërvishi e ka varrosur Metën në një 


